
Sarajevo, 14.02.2025.god. 

 

SAOPŠTENJE ZA MEDIJE 

Praćenje posljedica liječenja, jačanje budućnosti! 

 

Udruženje „Srce za djecu oboljelu od raka“ obilježava 15. februar - Međunarodni dan djece oboljele i 
liječene od raka pod sloganom „Praćenje posljedica liječenja, jačanje budućnosti!“. 

Aktivnosti tokom obilježavanja Međunarodnog dana djece oboljele i liječene od raka imaju za cilj 
podizanje svijesti o dječijem raku i važnosti postojanja sistema praćenja kasnih posljedica liječenja kod 
djece i mladih nakon izlječenja.  

Projekat praćenja kasnih posljedica liječenja kod djece i mladih započeli smo krajem 2023. godine, te 
u 2025. godini intenziviramo rad na njemu i put ka njegovoj pionirskoj implementaciji u Kantonu 
Sarajevo. Želimo skrenuti pažnju na zdravstvene poteškoće s kojima se susreću, naročito mladi 
izliječeni od raka, u periodu nakon završenog liječenja. Također, želimo ukazati na važnost njihovog 
sistemskog cjeloživotnog praćenja zdravlja u cilju prevencije nastanka novih bolesti, ali i pravovremeno 
prepoznavanje simptoma nastanka novih oboljenja.  

Tokom 2024. godine smo uspostavili kontakte sa Kliničkim centrom u Ljubljani i obezbijedili njihovo 
mentorstvo na ovom projektu, te organizovali sastanke i predavanja sa ljubljanskom voditeljicom 
follow-up centra, dr. Lornom Zadravec Zalatel. Uspjeli smo obezbijediti podršku Ministarstva zdravstva 
i Zavoda zdravstvenog osiguranja Kantona Sarajevo, čija odobrenja su neophodna i ključna za 
implementaciju projekta i formiranje informacionog sistema. Ostvarena je saradnja sa Kliničkim 
centrom Univerziteta u Sarajevu, u čiji informacioni sistem će biti integrisan sistem praćenja kasnih 
posljedica liječenja, te smo dobili njihovo odobrenje za realizaciju projekta što je jedan od najvažnijih 
koraka u ovom procesu. Također, uspjeli smo osigurati cjelokupna sredstva za implementaciju projekta 
(cca 100 000 KM) zahvaljujući donatorima Lions Foundation International, domaćoj kompaniji 
Bosnalijek d.d. Sarajevo i drugim kompanijama.  

Kada govorimo o planovima za 2025. godinu na ovom polju planirana je implementacija projekta, sa 
akcentom na dvije glavne aktivnosti. Prva je formiranje tima za obradu podataka, a druga je kreiranje 
informacionog sistema.  

